
Лекция 1. Кіріспе
Әр этностың өзінің дмау, өсу жолында сан қилы стадиялардан өтеді. Ұлттың жұлдызды сәті болады – ол мемлекет құру, әлемдік тарихқа өз өрнегін салу мүмкіндігі болса керек. Сонымен бірге оның тозу, сыну, ыдырау, құлау сәттері де тарихта кездесетін құбылыстар. Ал, ұлт ұлықты болса, ол – мемлекет-орда құрып, өз мәдениетін қалыптастырып, өркениетпен қабыса дамып, белгілі бір кеңістік пен мерзімде оның есігінен сығаламай, төріне шығатын бақыт қонады. Ұлтың рухты болса, ұлың ұлықты болса, тарихшы оны жаза алмаса, тарихтың сырын таба алмаса – ол тарихшы емес, ол тек оның елесі ғана. 

Қазақ халқы өркениетке қатысты ма, әлде тарихтың даңғыл жолынан тыс, оның қапталында қалып қойды ма?
Қазақ халқы Дала өркениетінің түлегі, бірақ ол жалғыз емес, ендеше сол өркениетті жасаушылардың ішінде ол асылы ма, жасылы ма, масылы ма? Дала өркениеті қашан, қандай кеңістікте, қандай мерзімде өмір сүрді?

Қазақ халқының өркениеттен алғаны көп пе, бергені көп пе?

Лекция 2. Өркениет хаһында
«Өркениет» деген не?

Тарихымызды білмей тұрып алға жылжудың қиын екені белгілі. Сондықтан бүгін де өткенімізді ой елегінен өткізіп, барымызды екшеп, жоғымызды іздеп жатқан жайымыз бар. Бұны, әсіресе, халық тұтастығы мен ұлттық тарих талап етіп отыр. Ата тарихымызды таразылап жатқанымыз да содан. 

Қазіргі көп проблемалардың ішіндегі методологиялық мәні бар ең бір өзекті проблема – өркениет мәселесі. Ең алдымен өркениет (цивилизация) деген не? Оны қалай түсінуге болады? Ол латынның азаматтық, қоғамдық деген сөзінен шыққан. Әу бастан ол мәдениеттің синонимі. Екіншіден, қоғам дамуының, оның материалдық, рухани (тірнек, көрнек) мәдениетінің даму дәрежесі, баспалдағы. Үшіншіден, Л. Морган, Ф. Энгельс түсінігіндей, қоғамның тағылықтарпаң, одан соңғы варварлық жабайылық кезеңінен кейінгі даму дәуірі. Өркениет туралы қалам тартқан орыс ғалымы Н. Данилевский өркениетті «мәдени тарихи» тип деп санаса, П. Сорокин «үлкен мәдени жүйе» деп қарайды, ал неміс философы К. Ясперс оны «айналма дәуірлер» деп тұжырымдайды. Қалай болғанда да, тарихта «шектелген мәдениет» барын ойшылдар мойындайды. 

Осы бір ғылымдағы бағыти еуропалық ойшылдардың ғана табысы емес екендігін айту керек. Өркениеттік даму туралы ойларды ХІІІ ғ. өмір сүрген араб ғалымы Ибн Халдун (406-ж. өлген) қалдырып кеткен. Бұл күні адам баласының тарихын мәдени және өркениеттік тұрғыда саралайтын ғалымдар не сан. 
Лекция 3. Өркениеттің ерекшеліктері
Өркениетке тән үш ұлы ерекшеліктер, сөз жоқ, мемлекет, жазу, монументальды архитектура. К. Клакхом осы үшеуінен монументальды архитектураны бірінші орынға қояды. Ол болса өзінің ғажайып көрінісімен, алпауыт болмысымен, қоғамның құрылыс салуға зор мүмкіндігі бар толысымен бейнеленеді. Көне Египеттің прирамидалары сияқты сайын даладағы патша қорғандары қарапайым адам мен билігі және байлығы сай адамдар арасындағы алшақтықты ғана емес, тұтас қоғамның да мүмкіншілігін көрсетсе керек. 

Өркениеттің басты белгілерінің бірі мемлекеттік. Ол болсаадам баламсының алғашқы кезеңінен орта ғасырға, алғашқы қоғамнан құлдық не болмаса феодалдық қарым-қатынасқа көшкенді, тағылық, тұрпайылықтан өркениетке өткенді көрсетері хақ. 

Өркениет зерттеушілердің қалың тобы ертеректегі көшпенділердің (біздің жыл санауымыздан 1 мың жыл бұрын) мемлекеттікке жетпеген, ал ортағасырлық көшпенділер мемлекеттігі бар деп санайды. 

Бұған қарама-қарсы сақтар мен үйсігдерде мемлекет болғандығы туралы зерттеулер баршылық. 

Лекция 4. Дала өркениеті
Дала өркениеті дегеніміз не? Өркениет тарихын зерттеуші неміс социологы О. Шпенглер өзінің «Закат капитализма» атты еңбегінде әлем тарихындағы өркениеттерге классификация жасады. О. Шпенглердің пікірінше тарихта сегіз өркениет болған. Олар Египеттік, үнділік, вавилондық, қытайлық, грек-римдік, византия-арабтық, батысеуропалық, майя мәдениеті. Ғалымның пікірінше батыссібірлік өркениет қалыптасу сатысында. Атақты ағылшын әлеуметтанушы А. Тойнби өзінің «Постижение истории» атты еңбегінде әлемде 21 өркениет болғанын пайымдайды. Ғалымның айтуынша эллиндік, батыс, египеттік, шумерлік, минойлық, үнділік, хеттік, қиыршығыстық (корея мен жапондық), православиялық (альпілік, ортатеңіздік), православиялық (ресейлік), ирандық, вавилондық, сириялық, арабтық, индустық, қытайлық, қиыршығыстық, андлылық, майялық, юкатандық, мексикалық өркениеттер. 
Ендеш, сөз түркі әлемінің, оның ішінде қазақ елінің әлемдік тарихтағы орны қандай деген мәселеге тіреледі. Жалпы, ол оған не қосты, қандай өрнек салды? Дала өркениетітиісті сатылардан өте алды ма? 

Қазіргі кезде негізі әлі далалық болып табылатын Шығыс халықтарының өркениетін батыл айтып жүрген ғалымдар баршылық. 

«Көшпенділер өркениеті» деген ұғымды Ә. Марғұлан, К. Ақышев, К. Байпақов сияқты археолог ғалымдар көбірек пайдаланып келеді. «Көшпенділер қоғамы» деген мәтінді С. Толыбеков, Д. Кішібеков сияқты ғалымдар да кеңінен пайдаланды. 
Лекция 5. Дала өркениетінің әлемдік дамуға қосқан үлесі
Дала өркениетінің әлемдік дамуға қосқан үлесі аз емес: 
1. Тәңірілік дүниетанымды берді; Зердеш (зороастр) дінін таратты; 

Түркі әлемінің тарихын зерттеушілер түркі-монғол дінінің тұтас бір көзқарас екендігін, оның пұтқа табынушылықтан, исламнан, Зердеш не маникейлік, ғайсаман (христиан) діндерінен терең болмаса кем емес екендігін көрсетеді. 
Шоқан Уәлиханов тәңірге табынушылықтың тұрақтылығын, ғажайып бейімділігін айта отырып, оның исламға табиғи қосылуын атап көрсетуі көп ой салады. 

2. Металл қорытудың көне ордасы болды; 

3. Төл жазуын ойлап тапты; 

4. Жыл мезгілін маусымға бөліп, осы күнгі календарлық дүние танымды қалыптастырды; 

5. Әскери құрылымның далалық түрін жасады; әскери өнердің ғажайып үлгілерін көрсетті;

6. Сәулет өнерінің өзіндік дәстүрін қалыптастырды (Айша бибі, Алаша хан, Сырлытам, Қарахан, Жошыхан, Аяққамыр, Жұбан, Болғанана, Ботағай мавзолейлері т.б.);

7. Дала Гомерлері бай ауыз әдебиетін жасады; 

8. Мемлекет басқарудың дала демократиясына сүйенген жүйесін жасады; 

9. Шаруашылықтың негізгі мал өсіру бола тұра, адам баласы ойлап тапқан басқа түрлерін дала перзенті қосалқы шаруашылық етті. Дала мен қала менталитетін будандастырды. 

Лекция 6. Урбанизацияның бастауы: қоныстан протоқалаға
Өткеннің шынайы көрінісін жасау бүгінде Қазақстан Республикасының мемлекеттілігін нығайтуға, тәуелсіздігін бекітуде ұлттық бірлігін қалыптастыруға әсер ететін негізгі факторлардың бірі болып отыр. Сондықтан халқымыздың тағдырын, оның сана сезімінің дамуындағы тарихын ғылыми түсіну қоғамды және жекелеген адамды азаматтыққа, отансүйгіштікке тәрбиелеуге қызмет етеді. 

Тарих ғылымы жүйесінде халқымыздың тарихи сана сезімін қалыптастыруда салыстырмалы түрле жас гуманитарлық пәндердің бірі – археология маңызды рөл ойнайды. 

Археология тарих ғылымында төңкеріс жасады. Әйгілі ағылшын археологы Г. Чайлдтың әсерлі сөзі бойынша «ол тарихтың кеңістік көкжиегін телескоп астрономияның көру өрісін қалай кеңейткендей соншалықты деңгейде кеңейтті. Ол өткен уақыттың тарихи келешегін жүз есе үлкейтсе, дәл осылай микроскоп биология үшін үлкен ағзалардың сыртқы келбетінде кішкентай жасушалардың өмірін жасырып жатқанын ашты. Ақырында, радиоактивтік химияға қалай өзгеріс енгізсе, ол да тарих ғылымының көлемі мен мазмұнына сондай өзгеріс енгізді»  . 

Археология ел мен халық үшін жазбаша тарих (жазбаша деректер тапшы немесе оның жекелеген маңызды тарихи кезеңдер үшін толығымен жоқ болғанда) түбегейлі немесе толығымен белгісіз болғанда ерекше маңызға ие. Бұл Қазақстан тарихына да қатысты, себебі ежелгі дәуірлер туралы тереңірек мәліметтерді тек археология ғана бере алады. Археологиялық деректер іс жүзінде сарқылмайды. Еуразияның басқа аймақтарында археологиялық деректердің көп екендігін айту қиын: Қазақстан – бұл шындығында ашық аспан астындағы музей – Арал маңы, Сырдарияның ежелгі арнасы, Маңғышылақ, Сарыарқа, Жетісу, Мұғалжар мен Ертіс маңында айтарлықтай көрнекті экспонаттар орналасқан. 

Қазақстанның өмір сүру барысындағы жылдарда археология ғылымына ғалымдар Қазақстанның ежелгі тарихы дамуының, оның ішінде мәдениет тарихының толық көрінісін суреттеп берді. 

Егер де қазақстандық археологияның маңызды жетістіктерінде жалпы әлемдік мәселелер деңгейіне көтерілгендігін атап өтетін болсақ, төмендегілерді айтып өтуге болады: антропогенез саласында Қазақстан территориясы homo sapiens-тің қалыптасу орталықтарының бірі деп есептеуге және Қазақстанның палеолиттік мәдениеті ежелгі адамдардың даму жүйесіне кіретіндігіне мүмкіндік беретін материалдар алынды.

Б.з.д. IV-IIІ мыңжылдықтарда Еуразияның далалық аймақтарында ауа райының ылғалдануы күшейе түсіп, айтарлықтай өзгерістер болып, шаруашылықтың өндіруші формасы – мал шаруашылығы мен егіншіліктің пайда болғандығы анықталды. Жылқы өсіру мәдениетінің қалыптаса бастауы Ботай қонысындағы қазба жұмыстарынан белгілі. Қазақстан жылқыны қолға үйрету аймағына кіргендігі, оның Еуразияның барлық өркениетінің дамуында маңызды рөл атқарған үдеріс екендігі айқындалды . 

Лекция 7. Қазақстан аумағындағы ірі мәдениеттер мен далалық өркениеттің бастауы 
ХХ ғ. 80-жылдардың басында-ақ далалық аймақтан ежелгі қала өркениетінің ескерткіштері табылған еді. Олар б.з.д. XVIII-XIV ғғ. – ерте қола дәуіріне жатады . 

Археологтардың ашылуларындағы өркениеттің осы типтес ескерткіштеріне Кент қонысы тән. Бұл қоныстың, нақтырақ айтсақ ежелгі қаланың (протоқала) қорғаныс жүйесі, коммуникация жүйесі – көше, әуіт жүйесі бар. Оның жанынан храм кешені табылды. Әртүрлі белгілер түсірілген саз «тақталар» табылды. Шамасы, бұлар жазудың белгі жүйесінің нышандық ісі болуы мүмкін. Бұл факт қоғам мәдениетінің деңгейін түсіну үшін үлкен маңызға ие. Жазудың пайда болуы мемлекеттіліктің басталуымен байланысты екендігі дәлелденген. 

Ежелгі қаланы мекендеушілер диқаншы-бақташы қауым болды. Адамдар егіншілікпен айналысты, ирригацияны білді, асыл тұқымды мал өсірді. Өнім өндірудің, металды – мыс пен қоланы балқыту мен өңдеудің жоғары деңгейіне жетті. Дәл осы қола метталлургиясында өркениеттің экономикалық негізі жатыр. 

Осы уақытта Шығыс пен Батысты жалғастырған болашақ Жібек жолының негізі қалыптаса бастағанын айтып өткен жөн. 

Кейінгі қола дәуіріне археологтар ашқан Орталық Қазақстандағы монументалды сәулеттік ескерткіштері және мысты балқытуға бағытталған сансыз көп қоныстары бар беғазы-дәндібай мәдениеті жатады . Орталық Қазақстан мыс пен қола өндірісінің, одан жасалған құрал-сайман мен қару-жарақты Еуразия масштабына таратудың ірі орталығының біріне айналды. Сарыарқа мен Жетісудың ежелгі металлургтері қорытқан палеметалл Батыста Балқанға, ал Шығыста Синьцзяньға дейін экспортталды. 

Олай болса, қола дәуірі төңірегіндегі археологияны зерттеу жаһандық мәдениеттану мен әлеуметтану мәселелерін шешу деңгейіне шықты.
Лекция 8. Сақ мемлекеті дәуіріндегі урбанизация
Қазақстан территориясындағы ерте мемлекеттер дәуірмен байланысты. Бұл Жетісудағы сақ, Арал маңындағы сақ, Жетісудағы Үйсін, Сырдария орталығындағы Қаңлы мемлекеттері, Шығыс және Орталық Қазақстандағы Батыс динлиндер мемлекеті (Тасмола мәдениеті). 

Сақ, үйсін және қаңлылар мал шаруашылығымен, оның ішінде көшпелілік және егіншілікпен айналысты. Қытай деректері бойынша Үйсін мемлекетінің астанасы Чигучэн (Қызыл алқаптағы қала) қаласы не Ыстық көлдің жағасында, не үлкен қоныс табылған Шарын өзені алқабында орналасуы Қызыл алқаптағы қалаға сәйкес келуі мүмкін. Шарын шатқалындағысы Сарытоғай қонысы. 
Жетісу мен Шығыс Қазақстандағы «патша» обаларының архитектурасы үлкен қызығушылық туғызады. Бесшатыр, Есік, Шілікті қорымдарын зерттеу диаметрі 100 м, биіктігі 10-15 м, оны айнала тас сақина, дөңгелек еске алу қоршауы, жерге тігінен көміліп орнатылған тақта-меңгірлерден тұратын обалардың архитектуралық ансамблі туралы түсінік береді. Оба үйінділерінің астында жер үстіне қабырғасы мен кіру дәлізі Жетісуда тяньшаньдық шыршадан, Шығыс Қазақстанда балқарағай бөренелерінен салынған қабір түріндегі бөренеден тұрғызылған құрылыс жатыр. Жалғасқан дәліз-дромоста бөренеден салынып, үстіне бөрене тасталып, жіппен байланыстырылған қамыстан тұратын төсенішпен жабылған. Бесшатырдың қазылған обаларының біріндегі мазардың күмбезді ағаш жабындысы болған. 

Есік обасында ағаш «қима» көрге түсірілген.

Шілікті некрополіндегі Бәйгетөбе обасында балқарағай бөренесінен салынған құрылым ерекше қызығушылық туғызады. Ол бөренеден салынып, олардың арасында саңылауларға тас қойылған, олардың барлығы пирамидалы тас сауытты құраған. 

Зерттеушілер оба асты ағаш құрылымдар сақтар мен үйсіндер тұрғын үйлер құрылысын және өздерінің стационарлы қоныстары мен қалаларын ағаштан салғандығын куәландырады деп пайымдайды. 

Элита жерленген обаларда күрделі архитектуралық құрылыс-храм, онда діни рәсімдер мен жоралғылар болғандығы сөзсіз. Жетісу некрополі Қара теңіз маңындағы Герра скиф некрополіне ұқсас . 

Арал маңынан сақтардың қалалық орталықтары – Шірікрабат пен Бәбішмола ашылды. Қола дәуірінің архитектуралық және құрылыс дәстүрін ұзақ сақтаған Оңтүстік Түгіскен және Ұйғарақ патша некропольдері зерттелді. Арал маңының б.з.д. ІV-ІІ ғғ. астаналық орталығы болған Шірікрабат қаласы некропольдің орнында пайда болған. Бір кездері бұл Ахеменид империясының солтүстік сатрапиялары орталықтарының бірі болуы мүмкін. 

Көрнекті архитектуралық құрылыстар қатарына қам кірпіштен салынған кесенелер жатады. Олардың бірі Баланды 2 – дөңгелек жоспардағы, диаметрі 16 м, бүгінде оның қабырғасының биіктігі 4,5 м жететін құрылыс. 

Бұл цилиндрлі құрылыстың сырты дөңестеніп әсемделген. Ішіне кірер есік оңтүстік жағына орналасқан. Дөңгелек бөлменің ішкі диаметрі 5,5 м және күмбезденіп жабылған, ол қабырғасына 1,5 м қалыңдықта барып жалғасқан.

Архитектура тарихшыларының пікірі бойынша Баланды кесенесі б.з.д. ІV ғ. тұрғызылған және оның күмбезі Римнің күмбезді құрылыстарына қарағанда өте ежелгі дәуірдікі болып табылады.

Лекция 9. Үйсін мемлекеті дәуіріндегі урбанизация
Іле және Жоңғар Алатауынның баурайынан, Тянь-Шаньның орталық шатқалдарынан ашылып, зерттелген сақтар мен үйсіндердің сансыз көп қоныстары белгілі болды. Бұлар аталып өткен Сарытоғай, Кеген өңіріндегі Ақтас; Есіктен алыс емес жердегі Рахат; Алматы маңындағы Алатау ауылы ауданындағы Тұздысай қонысы; Алматы территориясындағы Есентай, Боралдай мен Алмарасан; Қырғыз Алатауы баурайындағы Луговое қоныстары. 

Ақтас қонысы біршама толық қазылды, ондағы тұрғын үй және шаруашылық құрылыстар тас-тақталардан саз балшық ертіндісін пайдаланып тұрғызылған. Маңынан суландырылған жер телімдері табылды. 

Қоныстың өзінен ортағасырлық құралдар мен көптеген дән үккіштер табылды. Б.з.д V ғ. – б.з. IV ғ. мезімделетін Тұздысай қонысының тұрғындары мал шаруашылығымен және суармалы егіншілікпен айналысты. 

Таудың «текше» деп аталатын бірінші тізбегінде орналасқан Рахат қонысынан беріктігін күшейту үшін тау тастарын кескен іздер үсті тегіс төбеге жайғасқан қоныстан анықталды. 

Шарынның оң жағасындағы енсіз тегістікте созылып жатқан жердің айтарлықтай бөлігін қамтыған Сарытоғай қонысының бірнеше ондаған әртүрлі баспаналарын таудан аққан ағыс шайып кеткен. Құрылыс орнында ондаған дән үккіш, тас кетпен, керамика жатыр. Алып жатқан территориясы мен осы жерге халықтың шоғырлануы бойынша Сарытоғай қала типтегі қоныс болған деп есептеуге болады.

Алмарасан қонысынан іргетасы тастан қаланған үй құрылысының бөліктері ашылды. Осы жерден дән үккіш, егіншілікте пайдаланатын типтегі керамика, мыс балқыту өндірісінің қалдықтары табылды. Алмарасанның жоспары, көзе шарығында жасалған керамика кешені оны қала типіндегі қонысқа жатқызуға мүмкіндік береді. 
Лекция 10. Қаңлы мемлекеті және қаңлы мәселесі
Сырдариядан Қаңлы мемлекеті (қауыншы, отырар-қаратау, жетіасар мәдениеттері), б.з.д. ІІІ ғ. – б.з. VІ ғ. басындағы қоныстар мен қалалар зерттелді. 

Қоныстар бірнеше жүздеген жыл өмір сүрген, олардың мәдени қабаты 10 м. асады, ал құрылыс пен қорғаныс жүйесінің құрылысы өзіндік бірізділікті (стратиграфиялық) құрайды. Арнайы платформаға қойылған ондаған бекіністі қоныстар мен қалалар ашылды. Қалалардың, тұрғын үй мен діни құрылыстардың қабырғалары қам кірпіштен тұрғызылды. Құрылыста қорапты төбе жабынды, аркалы өткел кеңінен пайдаланылды. 

Орамдарға топтастырылған бір, екі, үш және көп бөлмелі үйлер ашылды. Үйде тұрғын бөлмелердің қабырғасын жағалай сыпа-жантайма төсек орналастырылған. Еденде ашық ошақ орналасып, от қарапайым жағылды: түтін есік және төбе жабындыдағы тесік арқылы шыққан. Төбе жабындысы тегіс, қақпа түріндегі жабындыны ұстап тұратын төрт тіректі бағанаға бекіген. 

Қалада отқа, күнге арналған храмдар болған. Оларда алтарь және культтік нишаның астында подиумдар бар. Қалаларда орамдарға арналған храмдар болды. Ірі храмдардың айналасына қалалар пайда болған жағдайлар да бар. Мұндай мәліметтер ғылыми әдебиеттерде Отырар оазисіндегі Көкмардан, Күйікмардан, Түркістан оазисіндегі Күлтөбе, Ташкент оазисіндегі Ақтөбе мен Шардара, Төменгі Сырдариядағы Жетіасар оазисіндегі қалаларға жүргізілген қазба жұмыстарынан белгілі. 

Есіл өңіріндегі қала типіндегі Ақтау қанысы зерттеліп, Батыс Қазақстандағы сарматтардың қоныстарын зерттеуге бет бұру басталды.

Лекция 11. Ортағасырлық қоныстар мен қалалардың пайда болуы мен дамуының мәселелері
Археологиялық ескерткіштер ежелгі түрік мемлекеттері шеңберіндегі ерте орта ғасырлар кезеңіндегі қалалардың қалыптасуы отырықшы қаңлы және үйсін қоныстарының негізінде болғандығын көрсетіп берді. Қалалық мәдениет мұнда жергілікті отырықшы мәдениет дәстүрі мен Соғды қалалық мәдениет жаңартпасын бойына сіңірді. Соғдылық эталондар мен үлгілер Қазақстанның оңтүстігі мен Жетісуға кеңінен тарады .

Олардың белгілі деңгейде таралуы соғдылықтардың халықаралық сауда жолдары бойына орналасу үдерісімен байланысты .

Осы уақытта қалалар мәдениетінің дамуы Жетісу, Қазақстанның оңтүстігі, Орта Азиядағы – Шаш, Уструшан, Ферғана, Тохаристан оазистері мен қалаларына қоныстанған түріктердің мәдениетіне қатты әсер етті. Батыс Түрік және Түргеш қағанаттары жүйесінде болуы мүмкін түрік-соғды мәдени синтезі қалыптасты . 

Түрік мәдениетінің ерте уақыттағы қалыптасу орталықтарының бірі ретінде Алтаймен қатар Жетісу болғандығы туралы археологиялық дәлелдер пайда болуда  .

Дамыған және кейінгі орта ғасырлар кезеңінде бақташылар, отырықшы халықтар мен қала тұрғындарының өзара әрекеттесуін, яғни тарихтың біршама ерте кезеңінде анықталған осы заңды құбылысты қалпына келтіреді: Қарахан мемлекеті секілді саяси бірлестіктер шеңберіндегі белгілі болған экономикалық мәдени байланыстарды. Қала мен дала екі антогонистік әлемді емес, оның экономикалық базасын құрады. Орталық Азияда ІХ – ХІІІ ғ. басында қалалардың өсуі көшпелілердің отырықшылану үдерісімен көп байланысты. олар қалалық мәдениетке көптеген далалық элементтер алып келді және осы уақытта өзіндік қалалық мәдениет қалыптасты. 

Қазақстандық археологияның халықаралық ЮНЕСКО бағдарламасы аясында дамып келе жатқан біршама жемісті бағыттарының бірі «Ұлы Жібек жолы: мәдениеттер диалогы». Бағдарламаның сатыларын жасауға көптеген ел қатысты. 

Қазақстан археологтары Ұлы Жібек жолы бойындағы, ел аумағы арқылы өтетін жерлердегі көптеген қалаларды зерттеп, олардың локализациясын, топографиясын: қызметін, көрші қалалар және елдермен байланысын анықтады. Біршама ірі зерттеулер мен қазба жұмыстары Отырар, Тараз, Түркістан, Қойлық және Ақыртасқа жүргізілді .

Көшпелілер мен қала тұрғындарының мәдени және экономикалық байланысы Ақ Орда, Моғолстан және Қазақ хандығының даму тарихынан белгілі болғандай біршама кейінгі уақыттардан да байқалады. 

Кейінгі ортағасырлық Сайрам, Сауран, Сығанақ және Созақ қалалары Қазақ хандығына көшпелілер мен диқаншылар арасында экономикалық байланыс орнататын орталық ретінде қызмет етті, мұнда тек Оңтүстік Қазақстанның қала тұрғындары мен Сырдария көшпелілері ғана емес, Орта Азия, Еділ бойы мен ШығысТүркістанның мәдени айырбасы мен сауда жүзеге асырылды.
Лекция 12. Оңтүстік Қазақстан аумағындағы урбанизация (VI –ХІІ ғ.ғ.)
Отырар оазисіндегі зерттеулердің барлық кезеңінде (ХХ ғасырдың 40-жылдарынан) 182 археологиялық ескерткіш табылып, зерттелсе, 1998-2004 жылдар аралығында музей-қорықтың күшімен ағымдағы жоба шеңберіндегі зерттеулердің арқасында 65 ескерткіш анықталып, 18 жаңа ескерткіш табылып, зерттелді. 

Жоғарыда айтып өткендей, Отырардың басқа аты Фараб орта ғасырларда Отырар-Фараб округінің астанасы болған. 

Округ батыста Сырдария мен Әмудария аралығына созылып жатқан Қызылқұммен шекараласады. Сырдарияның оң жағалауы – бұл жақ тегіс немесе болмашы төбешікті дала Қаратау жотасымен аяқталады, оның шатқалдарынан Бөген, Боралдай, Шаян, Арыстанды және басқа да өзендер ағып шығады.

Отырар оазисінің оңтүстік-батысы Түркістан оазисімен шекараласады, шамасы, ертеде Сырдарияның орта ағысындағы екі оазис Фараб және Шауғар облыстарын біріктірген жалпы Тарбанд округін немесе облысын құраған. 

Отырар оазисі оңтүстік-шығыста ежелгі уақытта Шаш облысы деп аталаған Ташкент оазисімен шекараласады. 

Ескерткіштерді шоғырландыру бойынша талқыласақ, онда шартты түрде оазистің шығыс линиясын Бұзық (Бозұқ, Шілік) ірі қалаларымен белгіленеді деп айтуға болады. Оазистің оңтүстік линиясы Көкмарданға дейін созылған қалалармен – олар Ойық, Айсентөбе, Айкөлмен белгіленген. Батыс линиясы Қызылқұм құмы бойынша жүреді, бұл оазистегі ежелгі қалалар үшін табиғи тосқауыл болды. Солтүстік шекарасы көзбен шолу арқылы Майбұлақ, Төрткүл, Данишер, Ақтөбе, Қауған қала-төбелерімен белгілеуге болады. 

Осылардың барлығымен оазистің ұзақтығы солтүстіктен оңтүстікке қарай 53 шақырымды, шығыстан батысқа қарай шамамен 54 шақырымды құрайды. 

Қоныстар мен қалалар бірнеше микрооазистерде қалыптасқан, солардың біршама ірісі Отырар айналасында пайда болған. Оның пайда болуы б.з.д. І ғ. – б.з. І ғ. шеңберіне жатады. 

Құйрықтөе, Алтынтөбе, Жалпақтөбе мен Марданкүйік қалаларының төменгі қабаттары Отырардікі секілді осы уақытқа жатады, ал VІІІ ғ. қалалық орталықтар болған. ХІІ-ХІІІ ғғ. осы микрооазистегі көпшілік қалалардың өмірі тоқтай бастағанымен, Отырар ХVІІІ ғ. дейін өмір сүрген.

Арыстың сол жағасында микрооазис қалыптасып, орталығы Көкмардан болады. Жалпы осы оазистегі қала Арыстың оң жағалауында орналасқан, бұл жағынан үлкен урбанизациялық орталық, Көкмарданға ұқсайтын Жалпақтөбе табылған болатын. Осы микрооазистегі сансыз көп қалалар мен қоныстар VІІІ ғ. дейін өмір сүріп, одан кейін жағдайға байланысты халық жайлы жерлерге кеткен. Шамасы, бұл ирригаияның дамуына және Отырарға жақын, қай жағынан шығатынын білмейтін өзеннен алыс жерге қоныстануына мүмкіндік туғызуына себепші болды. 

Сырдарияның сол жағасындағы орталығы Оқсыз (Весидж) болған микрооазис ХІІ-ХІІІ ғғ. дейін өмір сүрген. 

Бөген сағасындағы сансыз көп шағын қоныстар Бұзық (Шілік) қаласына дейін созылып жатыр. Бұл жердегі өмір ХІV-ХV ғғ. тоқтаған.
Лекция 13. Оңтүстік Қазақстан мен Арал маңы қалаларының баламалануы
ІХ – ХІІІ ғ. басында Қазақстан аумағындағы Жетісу мен Қазақстанның оңтүстігінде, Сарыарқада жаңа қалалар пайда болып, Іле өңірінде, Орталық Қазақстанда қалалық мәдениеттің жаңа аудандары қалыптасады. 

Оңтүстік Қазақстан мен Жетісу аумағындағы қалалар тізімінің көптігін Х ғ. танымал араб географы әл-Макдиси келтіреді: «Өлкенің [Мәуераннахрдың] шекарасының ортасында Испиджаб округі орналасқан, оның басты қаласы да солай аталады. Қалалар қатарына жататындар: Хурлуг, Джумишлагу, Усбаникет, Бараб, Шауғар, Сауран, Тұрар, Зерах, Шагильджан, Балаж, Берукет, Бурух, Яганкент, Азахкет, Дех Нуджикет, Тараз, Балу, Жікіл, Барысхан, Атлах, Жамұқат, Шелжі, Күл, Сус, Текабкет, Дех Нави, Құлан, Меркі, Нушкет, Лакра, Джздгук, Орда, Навакет, Баласағұн, Лабан, Шұр, Чашма, Диль, Авас, Жаркерд .

Іле өңірінде Тальхир, Екі Оғыз, Қойлық қалалары пайда болады. Орталық Қазақстанда Диз-Руин қаласы пайда болады. 

ІХ-ХІ ғғ. жазба деректерге қарағанда әлі күнге дейін табылмаған 16 қала бар. Олардың арасында: қимақ қағанының жазғы ордасы Имакия, Карантия, Гаган, Дамурия, Сараус, Дахлан, Ханауш, Астур.

Батыс Қазақстанда бұл кезде Сарайшық және Маңғышлақ қалалары болды. 

Бұл кезеңнің қоғамдық құрылыстарының арасында қалалық құрылыс мәдениетінің рухани өмір орталығы болған мешіттерді де атауға болады. Бұл кезеңнің қалалары туралы жазған авторлардың барлығы мешіттерді және олардың қалада орналасуын бекерге атап өтпеген. Ежелгі мешіттер Тараз, Кедер, Баласағұн қалаларында, Талас өңіріндегі Өрнек қаласында; Шу өңіріндегі Ақтөбе қаласында табылып, зерттелді. Қалалар мен олардың маңында кесенелер тұрғызылып, мұсылман зираттары пайда болды. 

Таразда орналасқан Айша Бибі мен Бабаджа қатын кесенесі, Аралдағы Сарлытам кесенесі архитектуралық жауһар болып табылады.  

Бұл кезеңде қалаларда соғылған моншалар басты қызметінен басқа кездесу, әңгімелесу, сауда келісімдерін жасау орнына айналады. 

ХІІ-ХІІІ ғғ. крест тәріздес жобаланған және еден асты жылуы бар моншалар пайда болады. Моншаның бұл түрі Шығыста бүгінгі күнге дейін кездеседі. Ірі қалаларда он шақты моншадан болған, олар Тараз, Отырардағы, Шу өңіріндегі Ақтөбе қаласындағы археологиялық қазбалардан табылған.

Лекция 14. Жетісу жеріндегі урбанизация (VI – ХІІ ғ.ғ.)
VІІ – ІХ ғ. бірінші жартысындағы ерте орта ғасырлар уақыты. Саяси қатынасы бойынша бұл уақыт ежелгі түрік мемлекеттеріне жатады: Түрік, Батыс Түрік, Түргеш және Қарлұқ қанаттары. Осы кезеңде Жетісу мен Оңтүстік Қазақстанға Ұлы Жібек жолының негізгі трассасы орналасқан болатын.

VІІ ғ. Жетісуда Суяб және Навакет қалалары пайда болады; Тараз, Қазақстанның оңтүстігінде – Испиджаб, Сырдарияның орта ағысында – Отырар және Шауғар дами бастайды. 629 ж. Шу өңірі арқылы Оңтүстік Қазақстанға өткен Сюань Цзянь Осуболай (Аспара), Цзюйлань (Құлан) қалаларын, ал Ибн Хордадбех пен Кудама өзінің маршрутында VІІІ ғ. мәліметтерді пайдаланып, Құлан, Аспара қалаларын атап өтеді. 

Археологтар осы уақыттағы қалаларды баламалап, олардың топографиясын, құрылысын, қорғаныс жүйесін, қалалық үй-жайлардың түрін зерттеді. Сарай құрылыстары, буддалық харамдар мен христиандық шіркеулер зерттелінді. Қала халқының этникалық құрамы анықталды – олар түріктер, түргештер, қарлұқтар, шігілдер, соғдылар, сирийліктер. 

Қалалар, оның ішінде оның құрылымы зерттелді. Цитадельдің құрылысы, үйдің түрлері, культтік құрылыстар туралы түсініктер алынды. 

Осы кезең үшін урбанизацияның дамуы архитектурада, құрылыста, өнерде, қалалық мәдениеттің дамуындағы түрік-соғдылық синтезбен сипатталады. 

VІІ-ІХ ғғ. архитектура бойынша көрнекті материалдарды Шу өңіріндегі Ақбешім, Навакет, Құлан; Талас өңіріндегі Тараз және Қостөбе; Сырдария өңіріндегі Жуантөбе, Отырар, Құйрықтөбе, Алтынтөбе, Сидақ қалаларында қазба жұмыстары берді. Құйрықтөбе және Қостөбе цитаделінен сарай құрылыстары ашылды; Луговое қаласы маңындағы сарайдың архитектурасы мен сәнді сылағы; Қызыл өзен, Тараз қалаларындағы қамал мен үй-жай; Ақбешім қаласындағы буддалық храм; Ақбешім қаласындағы христиандық шіркеу зерттелді. 

Зерттеулер барысында бірегей материалдар алынды: Құйрықтөбе цитаделіндегі салтанатты залдағы оймышты тақта; Луговое және Қостөбе қалаларының сарайлардағы оймышты сылақ; Бөріжар қорымындағы наус-кесенелер зерттелді. 

Қызықты материалдар VІІІ ғ. ортасымен мерзімделетін, тастан салынған бітпей қалған құрылыс – Ақыртас сарайына жүргізілген қазба барысында алынды. 

Бұл материалдар VІІ – ІХ ғ. бірінші жартысындағы қалалық мәдениеттің, қалалардағы архитектура мен өнердің жоғарғы деңгейде болғандығын куәландырады . 

Отарар-Фараб, Тараз, Навакет, Суяб қалаларында теңге сарайлары жұмыс істеген. 

Қытай археологтарының Чанань маңындағы «Аньця мазарына» жүргізген қазбасынан нақыштама және әшекейлермен әсемделген саркофаг ашты. Олар Қытайдағы соғды отарының басшысы – соғды ақсүйегінің өмірі туралы түсінік береді. Онда түрік аристократтарымен бірге тойы, аңшылықтағы түрік қағанатымен арнайы келіссөздерінің көрінісі берілген. 

Түрік ордасындағы соғдылықтардың сауда керуендері бейнеленген суреті ерекше қызығушылық туғызады.

Бұл түрік және соғды арасындағы Ұлы Жібек жолы бойынша халықаралық саудадағы ортақ сауда мәселесімен байланысты өзіндік иллюстрация. 

VІІ-ІХ ғғ. болған соғдылықтар мен түріктер мәдениетінің синтезі екі мәдени кешеннің – соғдылық және түріктік болып таралуынан айтарлықтай жақсы байқалады. Бұл үдеріс Жетісу, Қазақстанның оңтүстігі мен Орта Азиядан байқалады. 

Тек соғдылық немесе түріктік қалаларды ғана емес, оны даму кезеңдеріне тәуелді түріктік және соғдылық, соғдылық және түріктік қалалар туралы жазуға көңіл аудару керек.

Дегенмен, Жетісудағы ерте орта ғасырлардағы мәдениетінің қалыптастыруға осы уақытта Іле және Шу өңірлерінде Үйсін мәдени кешені, Талас өңірі мен Оңтүстік Қазақстанда – Үйсін және Қаңлы қатысқандығын естен шығармаған абзал. Қаңлы мәдени кешенінен Соғды мәдениеті қалыптасқандығы байқалады. Сонымен қатар ортағасырлық қалалық ортада сақтар мен үйсіндердің дәстүрі жалғасқандығы анық. Жетісудың ортағасырлық қалалары мен қоныстарының культтік керамикасында «көркемдік қола» дәстүрі байқалады. 

Қалалық мәдениет қалыптасуына, урбанизацияның дамуына осы кезеңде көшпелілер мен егіншілер, дала мен қала қатысқан. Онда да, этникалық жағынан бақташылар мен қалалықтар біртекті немесе этносаяси шеңберде бірлесіп Батыс Түрік, Түргеш және Қарлұқ қағанаттарын құрды. 

Отырықшы және көшпелі мәдениеттің өзара әрекеттесуі мен байытуы прогрестің басты желісіне айналды. Осындай синтездің қойнауында Қазақстан мен Орта Азияның халқы, сонымен қатар олардың этногенезі бастауы құраған өркениеттің көптеген жетістіктері жатыр.
Лекция 15. Ерте орта ғасырлардағы культтік және жерлеу кешендері
Қазақстан археологиясы тәжірибесінде сонымен бірге Бөріжар қорымының геоақпарат жүйесі (ГАЖ) алғаш рет құрылды. Геоақпараттық жүйеде сандық карта нақты және сапалы үйлесті, үлкен көлемде анықтамалық ақпарат, мәліметтерді өңдеу мен талдау үшін мықты құралдың жиналуы Internet арқылы мамандандырылған ақпарат алмасуға мүмкіндік туғызды. 

Археологтар ГАЖ-ды зерттеудің ең үлкен шеңберін, яғни ол жиналған мәліметтерді кеңістікте де, белгілі бір қасиетке жетуде де талдау, басқару, қолдануға мүмкіндік беретін мықты жүйе екендігін мойындады, бұл адамның тіршілік ортасының үнемі өзгеретінінде және өзгеруінде қажет. 

Некрополь Оңтүстік Қазақстандағы ең үлкені болып табылады. Топырақтан үйілген обалар Арыстың сол жағасында 13 км, Қарауылтөбе ауылынан Бадам өзені сағасының Арыс өзеніне құяр жеріне қарама-қарсы жатқан Обручевка, қазіргі Қараспан ауылына дейін созылып жатыр. Қорым алаңының ені 1-2 км созылып, өзеннің жоғарғы тепсеңін қамтиды. Өзеннің осы жердегі жағасы ежелгі жыралармен тарамдалып кесілген. Жүздеген жүйесіз орналасқан обалар сай аралық биіктіктердің үсті мен баурайын алып жатыр. Осы барлық үлкен қорым алаңы әр түрлі уақыттағы обалар кешенінен, уақыт өте біртіндеп үлкен алапты құраған жекелеген қорымдардан тұрады. Оба астындағы жерлеу құрылыстарының негізгі екі түрі – катакомбты жерлеу мен жер үсті сағанасы археологиялық зерттеулерде анықталды. 

Негізгі міндеттер құрылған жүйені: ескерткіштің жалпы санын анықтау, қорымның шекарасын белгілеу, сол жердегі ізделіп жатқан нысандардың кеңістіктікте орналасуы, әрбір оба үйіндісі үшін базалық ақпарат, сонымен қатар жүйеге жаңа ақпаратты кіргізу мүмкіндігін шешуге себепші болады. 

Жұмыстың аяғында tif форматындағы әртүрлі масштабтағы карталар, оның ішінде «Бөріжар қорымы ауданының және оған жалғасып жатқан территорияның жалпы картасы», «Бөріжар қорымының шекарасы», «Оба үйінділерін белгілеу», «Зерттелген нысандар» жасалынды .

ГАЖ жүйесінде Отырар оазисінің ирригациясы мен мәдени ландшафты бойынша материалдар алынды. Отырар оазисінің әуефотоқұжаттамасы жүргізілді. Барлығы 16 ирригациялық жүйе және оның тармақтары мен суландыру телімдері анықталды. Басты 30 құрылыс құжатталды. 50-ден астам қаланың әуефотографиясы қолда бар Отырар оазисі ирригациясы мәліметтерінің базасын толықтырды. 

Отырар оазисін б.з. бірінші ғасырынан ХVІІІ ғ. дейінгі хронологиялық диапазондағы ирригациясын көлемді және нақты зерттеу базасы жасалды.
